
2021eko maiatzaren 25eko Alkate erabakiz, deialdia egin da Euskararen erabilera normalizatzeko 2021eko dirulaguntzak emateko, eta, era berean, 1.700,00 €-ko gastua onartu da indarrean dagoen aurrekontuko 0600.481.335.00.01 aurrekontu aplikazioaren kargura. 





Eskoriatza, 2021eko maiatzaren 25a. ALKATEA,



ERANSKINA:

Euskararen erabilera normalizatzeko diru laguntzak emateko oinarriak.
Azaroaren 24ko 10/1982 Legeak, Euskararen erabilera arauzkotzezkoak, bere 5. artikuluan Euskadiko Autonomia Erkidegoko herritar guztiek hizkuntzaren esparruan dituzten eskubide nagusiak xedatzen ditu, eta ondoren, bigarren, hirugarren, laugarren eta bosgarren atalburuetan, eskubide horiek bizitza sozialaren esparru guztietara hedatzen ditu. Legeak, halaber, erakunde bakoitzak dituen eskumenen barruan herritarrenganako hizkuntza politika aintzat har dezaten agintzen die herri administrazioei, besteak beste bizitza sozialaren alor guztietan euskararen erabilera sustatuz.
Euskadiko Toki Erakundeei buruzko apirilaren 7ko 2/2016 Legeak 7.2 artikuluan xedatzen du udalei dagokiela beren lurralde-eremuan euskararen ezagutza sustatzeko eta erabilera dinamizatzeko eskumena, horretarako zerbitzuak eta jarduerak zuzenean antolatuz eta beste pertsona edo erakunde batzuek euskara sustatu eta dinamizatze aldera burutzen dituzten jardueren finantzaketan lagunduz.
Horregatik, eta Udalaren diru laguntza emanez lortu nahi den interes publikoa eta Udalaren diru laguntza jarduerek bete behar dituzten printzipioak (hala nola publizitatea, gardentasuna, konkurrentzia, objetibotasuna, berdintasuna, diskriminazio eza, eragingarritasuna eta eraginkortasuna) betetzea bermatzeko, oinarri hauek egin dira, parte hartzen duten udal organoen eta diru laguntzen onuradun izan litezkeen pertsonen eskubideak eta betebeharrek arautzen dituen markoa  juridikoa zehazteko. Eta behar den publizitatea emango zaio dokumentuari, inplikaturik dauden alde guztiek horren berri izan dezaten.
1.- Helburua.
Oinarri hauen helburua da Eskoriatzan euskararen erabilera normalizatzeko diru laguntzak emateko prozedura arautzea ondoren adierazten diren modalitatetan: 
· 1. eranskina: euskara ikasteko diru laguntzak.
· 2. eranskina: hizkuntza errefortzuetarako diru laguntzak.
Modalitate horiek arautzen dituzten oinarri zehatzak eranskin gisa doaz.
2.- Organo eskuduna.
Oinarri hauek onartzeko organo eskuduna Alkatea da (Toki Araubidearen Oinarriak arautzen dituen apirilaren 2ko 7/1985 Legearen 22.2.e artikuluan aurreikusitakoaren arabera).
3.- Araudi aplikagarria.
Oinarri hauek eta diru laguntzak ematerakoan indarrean dauden gainerako arauek arautuko dituzte diru laguntza hauek eta baita onuradunaren eta erakunde emailearen arteko harreman juridikoa ere.
Oinarri hauetan aurreikusi gabekoetarako honako hauek aplikatuko dira:
· Eskoriatzako Udalak dirulaguntzak emateko erregimena arautzen duen Ordenantza Orokorra (GAO 85. zenbakia, 2021eko maiatzaren 10a)
· 30/1992 Legea, azaroaren 26koa, Herri Administrazioen Araubide Juridikoaren eta Administrazio Prozedura Erkidearen Legea.
· Diru laguntzei buruzko 38/2003 Lege Orokorra eta uztailaren 21eko 887/2006 Errege Dekretuak onartzen duen haren garapenerako Erregelamendua.
· Diru laguntzei buruzko Eskoriatzako Udalaren 2020-2023 Plan Estrategikoa (2020ko martxoaren  17ko GAO).
4.- Onuradunak.
Oinarri hauetan araututako diru laguntzak eskatu ahal izango dituzte laguntza ematea eragin duen jarduera egiten duten edo laguntza ematea legitimatzen duen egoeran dauden pertsona fisikoek, oinarri zehatzetako eranskinetan ezarri bezala.
Eskatzaileek oinarri orokor hauekin batera doazen eranskinetatik dagokionean ezarritako eskakizunak bete beharko dituzte, eta azaroaren 17ko 38/2003 Legeko 13. artikuluko 2. eta 3. ataletan diru laguntzak jasotzeko adierazitako debekurik ezingo dute izan.
5.- Diru laguntzak eskatzeko modua eta epea.
Eskaerak sinatutako eskaera-orri bidez egin beharko dira, eta modu presentzialean nahiz digitalean eskura dagoen eskaera ereduari egokituta.
Eskaera presentzialak astelehenetik ostiralera, 9:00etik 14:30era aurkeztu ahal izango dira Udal Erregistro Orokorrean, eta telematikoki asteko 7 egunez 24 orduz Herritarren Atarian. 
Eskaerak aurkezteko epea diru laguntzetarako deialdia Gipuzkoako Aldizkari Ofizialean argitaratu ondorengo egun baliodunean hasiko da eta deialdiko urtearen  azaroaren 30an amaituko da.
Eskaera orriarekin batera, eskatzaileek ondorengo dokumentuak aurkeztu beharko dituzte: 
1. Diru laguntza lehenengo aldiz eskatzen denean:
· NAN (Nortasun Agiri Nazionala), pasaportea edo atzerritarren identifikazio agiria.
· Banketxe edo aurrezki kutxa batek emandako agiria, bere izenean kontu korronte bat duela ziurtatzen duena. Agiri hau kontu zenbakian aldaketaren bat egon den kasuetan ere aurkeztu beharko da.
2. Eskaera orrian bertan baimena emango du Udalak honako ziurtagiriei buruzko informazioa eskuratzeko. Eta baimen hori eman ezean, agiriak aurkeztu beharko ditu.
· Zerga betebeharrak eta Gizarte Segurantzarekikoak egunean dituela.
· Beste erakunde edo organismo batzuei egindako diru laguntza eskaerak edo horiek dagoeneko emandakoak badira, zenbatekoa izan den.
3. Eskaera orrian bertan agertzen den Zinpeko Aitorpen eredua behar bezala beteta, besteak beste:  
· Azaroaren 17ko 38/2003 Legeko 13. artikuluko 2. eta 3. ataletan aipatzen diren diru laguntzak jasotzeko debekuetatik batean ere ez dagoela adierazteko.
· Emakumeen eta gizonen aukera-berdintasuneko printzipioen kontrako zigorri ez duela adierazteko.
· Sexuaren ziozko bereizkeriagatik zigor administratibo edo penalik jaso ez duela adierazteko.  Ordenantzaren 8.8 a) eta b) artikulua. 
4. Deialdi honetako laguntza lerro bakoitzerako, dagokion eranskinean zehaztutako bestelako dokumentazioa.
Eskaera aurkezteak eskatzaileak oinarri hauetan ezarritako baldintzak osorik onartzea dakar.
6.- Akatsak zuzentzea eta dokumentazio osagarria. 
1. Eskabideak edo horrekin aurkeztu beharreko dokumentuek akatsik izanez gero edo osatugabeak badira, interesdunari, azaroaren 26ko 30/1992 Legearen 71.1 artikuluan jasota bezala, hamar eguneko epea emango zaio antzemandako akatsak konpontzeko. Eta ohartaraziko zaio epea igarota horrelakorik egin gabe, eskariari uko egin diola ulertuko dela, Lege horretako 42.1 artikuluan aurreikusitako moduan.
2. Aurkeztutako eskaera egoki ebaluatu eta erabaki ahal izateko beharrezkotzat jotzen duen behar beste dokumentu eta informazio osagarri eskatu ahal izango die Udalak eskatzaileei. 
7.- Diru laguntzak emateko prozedura.
1. Diru laguntzak emateko prozedura norgehiagokakoa edo norgehiagokarik gabea izan daiteke, eta oinarri zehatzetako eranskinetan adieraziko da bata edo bestea izango den.
2. Diru laguntzak emateko prozedura ofizioz hasiko da, Gipuzkoako Aldizkari Ofizialean argitaratuko den alkate erabakiz onartutako deialdiaren bidez.
8.- Balorazio irizpideak.
Diru laguntza eskaerak ebaluatzeko irizpideak laguntza modalitate bakoitzerako, oinarri orokor hauen eranskinetako oinarri zehatzetan adierazitakoak izango dira.
9.- Finantzazioa.
1. Eman daitezkeen diru laguntzak deialdiko urteko udal aurrekontuen kargura finantzatuko dira. Deialdia onartzen duen erabakian  zehaztuko dira diru laguntzak finantzatzeko aurrekontu kredituak.
2. Oinarri hauen helburu diren diru laguntzak bateragarriak izango dira helburu bererako Estatuko, Europako Batasuneko edozein administraziotik edo erakunde publiko edo pribatutik edo nazioarteko erakundeetatik jasotako diru laguntza, laguntza, diru sarrera edo baliabideekin, betiere, laguntza edo diru laguntza horiek arautzen dituzten araudiek ezarritakoaren kaltetan gabe.
3. Oinarri hauetan araututako diru laguntzek ezin izango dute beraiek bakarrik edo beste administrazio publikoetako edo beste erakunde publiko edo pribatuetako diru laguntzekin batera erakunde onuradunak egin beharreko jardueraren kostua gainditu.
4. Diru laguntza emateko erabakia alda daiteke diru laguntza emateko kontuan izandako edozein baldintza aldatuz gero; eta, beti aldatuko da oinarri hauetan baimendutako kasuetatik kanpo beste diru laguntza batzuk lortuz gero. 
10.- Diru laguntzen zenbatekoa.
Diru laguntzaren zenbatekoa eskatzaileak aurkeztutako dokumentazioaren arabera finkatuko da, betiere, dagoen aurrekontua eta diru laguntza lerro bakoitzerako oinarri orokor hauekin doazen oinarri zehatzetan zehaztutako balorazio eta kuantifikazio irizpideak kontuan hartuta.
11.- Prozedura agintzeko eta instruitzeko organo eskudunak. 
1. Diru laguntzetarako deialdia egitea Alkate-Udalburuari dagokio, eta horrek hartutako erabakia Gipuzkoako Aldizkari Ofizialean argitaratuko da.
2. Diru laguntzak emateko prozedura instruitzea Euskara teknikariari dagokio, eta erabaki proposamena egiteko datuak zehazteko, horiek ezagutzeko eta egiaztatzeko egoki iritzitako behar besteko jarduketa egingo ditu ofizioz.
3. Instrukzio fasea hasteko, Euskara teknikariak diru laguntza eskaeren aurre ebaluazioa egingo du: eskatzaileek diru laguntzaren onuradun izateko ezarritako baldintzak betetzen dituztela eta aurkeztutako dokumentazioa osoa eta zuzena dela egiaztatzea. 
4. Ebaluazioa egin ondoren euskara teknikariak txosten teknikoa eta ebazpen proposamena egingo du.
5. Instruktorearen proposamena batzorde informatzaileak aztertuko du eta erabakia hartuko duen organoari, hau da alkateari, ordainketa proposamena egingo dio.
6. Alkate ebazpena.
12.- Diru laguntza emateko erabakia.
1. Oinarri hauetan aurreikusitako diru laguntzak erabakitzeko organo eskuduna Alkatea da.
2. Orokorrean, dagokion erabakiak hartu eta horiek argitaratu edo jakinarazteko gehieneko epea hiru hilabetekoa izango da. Epe hori eskaerak aurkezteko epea amaitzen den biharamunetik hasiko da kontatzen.
Edozein modutan ere, epea igaroz gero erabakia jakinarazi edo argitaratu gabe, eskaera administrazio-isiltasunez ezetsi dela ulertu beharko da.
Erabakiak administrazio bidea agortzen du.
Prozeduraren erabakia interesdunei jakinaraziko zaie, azaroaren 26ko 30/1992 Legeko 58. artikuluan ezarritakoaren arabera; eta jakinarazpena aipatutako legeko 59. artikuluko xedapenetan ezarritako moduan egingo da. Hori guztiori, emandako diru laguntzak Eskoriatzako Udalaren webgunean argitaratzearen kaltetan gabe.
13.- Diru laguntzak ordaintzea.
Diru laguntzak eranskinetako oinarri zehatzetan aipatutako moduan ordainduko dira.
14.- Diru laguntzak zuritzea.
Oinarri hauek helburu dituzten diru laguntzak zurituko dira, lerro bakoitzerako eranskinetan jasotako espezialitateen arabera.
15.- Emandako diru laguntzak itzultzea.
1. Onuradunak oinarri orokor hauetan, oinarri zehatzetan eta aplikagarri den gainerako araudian ezarritako edozein eskakizun edo betebehar ez betetzeak diru laguntza jasotzeko eskubidea erabat edo partzialki galdutzat jotzeko aitorpena ekarriko du, eta baita diru laguntza osorik edo partzialki, dagozkion berandutze interesekin batera, itzultzeko betebeharra ere.  
2. Ez betetze horiek mailakatzeko proportzionaltasun irizpideak erabiliko dira, diruz lagundutako jarduera guztietatik egindakoaren eta jasotako diruaren arabera kalkulatuko direnak.
3. Dirulaguntza eman zuen organoak izango du eskumena espedienteari hasiera emateko eta,  hala badagokio, itzulketa eskatzeko erabakia hartzeko.
4. Itzulketa-prozedura ofizioz hasiko da organo eskudunaren erabakiz, hura tramitatzeko arduradunak, instruktoreak, txostena egin ondoren, edo alderdiren batek eskatuta edo salatuta.
5. Horretarako probidentzia hartuta, Udalak dirulaguntza itzultzeko prozedura hasi dela eta prozedura hori zergatik hasi den jakinaraziko dio onuradunari, eta entzunaldia emango dio interesdunari, 10 eguneko epean egoki iritzitako alegazioak egin ditzan eta egoki iritzitako dokumentuak edo justifikazioak aurkez ditzan.
6. Alegazioak jasota edo epea alegaziorik egin gabe igarota, alkateak erabaki arrazoitua emango du, errekurtsoen araubidea adierazita. Dirulaguntza itzultzeko prozedura erabakitzeko gehieneko epea sei hilabetekoa izango da.
7. Erabakiak ez-betetzeren bat egon dela baieztatzen badu, dirulaguntza jasotzeko eskubidea galdu dela deklaratuko du, eta, hala badagokio, bidegabe jasotako zenbatekoak udal-diruzaintzari itzuli behar zaizkiola horren jakinarazpena jaso eta bi hilabeteko epean.
8. Epe hori borondatezko epean ordaintzeko epetzat hartuko da.
9. Itzulketa ez bada aurreikusitako epean egiten, premiamendu-prozedura hasiko da, aplikatu beharreko lege-araudiari jarraikiz
10. Dirua bueltatu ezean, Eskoriatzako Udaletik   2 urtez beste edozein motako diru laguntza jasotzeko eskubidea galduko du onuradunak
16.- Oinarriak interpretatzea.
Oinarri hauek interpretatzerakoan, aplikatzerakoan edo horien ondorioetarako zalantzarik izanez gero, Alkateak erabakiko du Euskara, gazteria eta hezkuntza batzorde informatzaileak aurrez txostena eginda.
17.- Garapena eta exekuzioa.
Oinarri hauek exekutatu ahal izateko behar beste erabaki hartzeko ahalmena ematen zaio Alkate-Udalburuari. 
18.- Indarrean jartzea.
Oinarri hauek Gipuzkoako Aldizkari Ofizialean argitaratzen den egunaren biharamunean izango dira indarrean.
1 ERANSKINA
EUSKARA IKASTEKO MATRIKULA GASTUAK ORDAINTZEKO DIRU LAGUNTZAK EMATEKO OINARRI ZEHATZAK 
1. Artikulua: HELBURUA.
Oinarri hauen helburua da euskara ikasi eta HABEn mailarik egiaztatu ez duten eskoriatzarrei (aurkeztu ez direlako edo maila egiaztatzea lortu ez dutelako), euskara ikasteagatiko gastuak ordaintzeko diru laguntza baldintzak arautzea.
2. artikulua: ERREGIMENA.
Diru-laguntzei buruzko azaroaren 17ko 38/2003 Lege Orokorreko 22.2 artikuluan ezarritakoaren arabera, deialdi honetako laguntzak ebaluazio bakoiztu erregimenean emango dira, Eskoriatzako herritarren artean euskararen ezagutza eta erabilera sustatu gura duten laguntza hauek izaera berezia baitute.
Norgehiagoka prozedura batean ez dago aukerarik alderatutako baloraziorik egiteko aurkeztutako eskaeren artean, eta, aurrekontu kontsignazioarena ez bada, beraien artean ezin da beste harreman elementurik ezarri.
3. artikulua: DIRU LAGUNTZA MOTAK ETA ZENBATEKOAK
Hiru diru laguntza mota daude: 
A) 2020-2021 ikasturtea Leintz Udal Euskaltegian ibili diren ikasleei matrikula ordaintzeko diru laguntza. Halakoetan, matrikularen %60ra arteko diru laguntza emango da.
B) 2020-2021 ikasturtea Leintz Udal Euskaltegitik kanpo ibili diren ikasleei matrikula ordaintzeko diru laguntza. Halakoetan, matrikularen %50era arteko diru laguntza emango da.
C) 2021. urtean ikastaro trinko edo barnetegietan ikastaroa egin duten ikasleei matrikula ordaintzeko diru laguntza. Halakoetan, matrikularen %50era arteko diru laguntza emango da.
4. artikulua: ONURADUNAK.
Diru laguntza hauek Eskoriatzan erroldatuta dauden pertsona fisikoek eskuratu ahal izango dituzte. 
Diru laguntza honen helburua kontuan izanik eta 38/2003 Legeak, Diru Laguntzak ematea arautzen duenak, 13.2 artikuluan xedatutakoaren arabera, diru laguntza emango duen erakundean zinegotzi edo plantilako langile direnek ere eskuratu ahal izango dituzte araudi honetako laguntzak. 
Gainera, Eskoriatzako kirol edo aisialdi elkartean diharduten pertsonek ere eskuratu ahal izango dituzte diru laguntza hauek, euren egitekoa hizkuntza normalizazio prozesuan erabakigarria denean.
Ez zaie diru laguntzarik emango izaera publikoa duten entitateei, ezta HABEren euskara-mailak edo horien baliokideak gainditu dituzten herritarrei ere, azken horiek HABEn bertan eskura baitezakete diru laguntza. 
5. artikulua: BALDINTZAK.
Oinarri orokorretan ezarritako baldintzez gain, artikulu honetan ezarritako baldintzak bete beharko dira diru laguntza jaso ahal izateko, hain zuzen ere, honako hauek:
· Eskoriatzan erroldatuta egotea.
· Eskolako asistentzia gutxienez %75ekoa izatea.
· Egindako ikastaroan gutxienez azpimaila 1 gainditu izana.
· HABEko mailarik egiaztatu ez izana.
6. artikulua: AURKEZTU BEHARREKO DOKUMENTAZIOA.
Eskaera guztiak, oinarri orokorretako 5. artikuluan adierazitako dokumentazioa aurkezteaz gainera, artikulu honetan adierazitako dokumentazioarekin aurkeztu beharko dira:
· Eskaera orria.
· Matrikula ordaindu izanaren agiria. (Eskatzaileak baimena ematen badu, Leintz Udal Euskaltegiko ikasleek ez dute aurkeztu beharrik izango, udal euskaltegiak berak egiaztatuko du.)
· Ikastaroan izandako asistentzia eta azpimaila gainditu izana egiaztatzeko euskaltegiak edo barnetegiak egindako agiria. (Eskatzaileak baimena emate badu Leintz Udal Euskaltegiko ikasleek ez dute aurkeztu beharrik izango, udal euskaltegiak berak egiaztatuko du.)
7. artikulua. ESKAERAK AURKEZTEKO EPEAK.
Eskaerak aurkezteko epea diru laguntzetarako deialdia Gipuzkoako Aldizkari Ofizialean argitaratu ondorengo egun baliodunean hasiko da eta deialdiko urtearen  azaroaren 30an amaituko da.
8.  artikulua.  EBAZPENA.
Eskabideak sarrera-ordenaren arabera izapidetu eta ebatziko dira, horretarako aurrekontu-kreditua dagoen bitartean.
Ebazpena gehienez ere hiru hilabeteko epean emango da, eskabidea udaletxeko erregistroan sartzen den egunetik aurrera.
Epe hori igarota, Udalak ez badu eskabideren bati buruzko ebazpenik eman, eskaera ez dela onartu ulertuko da.
9. artikulua: DIRU IZENDAPENA. 
Udalak dagokion aurrekontu partida gaituko du diru laguntza hauek emateko, eta horren zuzkidura izango da Udalak emango duen gehieneko diru kopurua. 
Deialdian aurrekontu zuzkidura zehaztuko da, ekitaldi bakoitzerako onartutako aurrekontuan berariaz sartuta egon beharko dena.
Aurrekontu zuzkidura ez bada nahikoa diru laguntza jasotzeko eskubidea duten eskaera guztiei aurre egiteko, dagokion diru gehikuntza egin ahal izango da udal aurrekontua exekutatzeko oinarrietan aurreikusitako kreditu aldaketen bidez.
10. artikulua: ORDAINKETA.
Diru laguntza ordainketa bakarrean emango da, gastua egin dela eta betebeharrak bete direla egiaztatutakoan eta dagokion organoak erabakia hartutakoan. 
11. artikulua: BALDINTZA GEHIGARRIA.
Oinarri zehatz hauetan aurreikusi gabekoetarako, oinarri orokorretan ezarritakoa jarraituko da.
2 ERANSKINA
HIZKUNTZ ERREFORTZUAK JASOTZEKO “JENEROTAN EMANDAKO LAGUNTZA” MODALITATEAREN BIDEZ DIRU LAGUNTZAKO EMATEKO OINARRI ZEHATZAK.
Oinarriak.
Uztailaren 21eko 887/2006 Errege Dekretuak onartzen duen erregelamenduak garatzen duen Diru-laguntzei buruzko azaroaren 17ko 38/2003 Legean diru laguntza kontzeptua honela jasotzen da 2.1. artikuluan: administrazio publikoetako edozeinek egiten duen diru-erabilera oro, pertsona publiko edo pribatuen alde, baldin eta honako baldintzak betetzen badituzte:
a) Emakida onuradunen zuzeneko kontraprestaziorik gabe gauzatzea.
b) Emakida helburu jakin bat betetzeari, proiektu bat gauzatzeari, jarduera bat mamitzeari, jokamolde berezi bat hartzeari -jada egindakoak edo garatzeko daudenak-, edo egoera bat gertatzeari lotuta egotea, betiere, onuradunak aurrez ezarritako gauzazko eta arauzko obligazioak betetzen baldin baditu.
c) Finantzatutako proiektu, ekintza, jokamolde edo egoeraren helburua erabilera publiko edo interes sozialeko jarduera bat sustatzea edo helburu publiko bat sustatzea izatea.
Bere aldetik, aipatutako lege testuaren 5. xedapen gehigarriak “jenerotan emandako laguntzak” arautzen ditu, eta bigarren atalean esaten du Diru-laguntzei buruzko Lege Orokorra aplikatuko zaiela “ondasunak, eskubideak edo zerbitzuak emateko laguntzei, betiere, horiek hirugarren bati emateko helburu bakarrarekin eskuratzen baldin badira".
1. artikulua: HELBURUA.
Oinarri hauen helburua da adinari dagokion euskara nahikotasunik ez duten haurrek hizkuntza errefortzua jasotzeko laguntzak emateko baldintzak arautzea. Laguntzak “jenerotan emandako laguntza” modalitatean emango dira.
2. artikulua: ERREGIMENA.
Diru-laguntzei buruzko azaroaren 17ko 38/2003 Lege Orokorreko 22.2 artikuluan ezarritakoaren arabera, oinarri hauetako laguntzak ebaluazio bakoiztu erregimenean emango dira, Eskoriatzako umeen artean euskararen ezagutza eta erabilera sustatu gura duten laguntza hauek izaera berezia baitute.
Norgehiagoka prozedura batean ez dago aukerarik alderatutako baloraziorik egiteko aurkeztutako eskaeren artean, eta, aurrekontu kontsignazioarena ez bada, beraien artean ezin da beste harreman elementurik ezarri.
3. artikulua: DIRU LAGUNTZA MOTAK.
2 izango dira emango diren laguntzak:
Batetik, 2021. urteko udalekuetan eskainiko den hizkuntza errefortzua 
Bestetik, 2021-2022 ikasturtean ludotekan eskainiko den hizkuntza errefortzua. 
Bi kasuetan udalak bere gain hartuko du onuradunen udalekuetako edo/eta ludotekako matrikularen %100a, horretarako, berariaz kontratatuko du zerbitzua eskainiko duen enpresa.
4. artikulua: ONURADUNAK.
Laguntza hauek Eskoriatzan erroldatutako pertsona fisikoek eskuratu ahal izango dituzte, baldin eta beraien tutoretzapean edo guraso-ahalpean 3 eta 12 urte arteko adingabeak badituzte. 
Adingabekoari dagokionez, ondorengo baldintzak bete beharko ditu hizkuntza errefortzua jaso ahal izateko:  
· Eskoriatzan erroldatuta egotea.
· Eskoriatzako ikastetxeren batean matrikulatuta egotea haur hezkuntzan edo lehen hezkuntzan.
· Adinari dagokion euskara nahikotasunik ez izatea. Onuradunak identifikatzeko ardura ikastetxeek izango dute, eta Udalak ezarritako derrigorrezko baldintzez gain, beraienak ezartzeko eskumena izango dute. Kasu horretan, baldintzek Udalaren oniritzia izan beharko dute. 
· Aurretik hizkuntza errefortzu zerbitzua jaso badu, aprobetxamendu maila nahikoa eduki izana.
5. artikulua: BALDINTZAK ETA BETEBEHARRAK.
Ezinbesteko baldintzak izango dira honako hauek:
· Ikastetxeak emandako ziurtagiria izatea, hizkuntz errefortzua jasotzeko beharra egiaztatuko duena. 
· Hizkuntza errefortzuetara derrigorrez joatea. Horretarako onuradun bakoitzaren asistentzia/aprobetxamenduaren jarraipena egingo da, kontuan izango dena helburu bera duten hurrengo deialdietan diru laguntza onartzeko edo ukatzeko. 
6. artikulua: AURKEZTU BEHARREKO DOKUMENTAZIOA.
Eskaera guztiak, oinarri orokorretako 5. artikuluan adierazitako dokumentazioa aurkezteaz gainera, artikulu honetan adierazitako dokumentazioarekin aurkeztu beharko dira:
· Eskaera orria behar bezala beteta.
· Berariazko baimena ematen duen idazkia ikastetxeek eskatzailearen hizkuntz errefortzuaren beharraz txostena eman diezaioten Udalari. 
Udala arduratuko da erroldatuta egotearen baldintza ofizioz egiaztatzeaz eta baita ikastetxean haurraren nahikotasun-ezaren agiria eskatzeaz ere.
7. artikulua. ESKAERAK AURKEZTEKO EPEAK.
Eskaerak aurkezteko epea diru laguntzetarako deialdia Gipuzkoako Aldizkari Ofizialean argitaratu ondorengo egun baliodunean hasiko da eta deialdiko urtearen  azaroaren 30an amaituko da.
8. artikulua: DIRU IZENDAPENA.
Udalak dagokion aurrekontu partida gaituko du diru laguntza hauek emateko, eta horren zuzkidura izango da Udalak emango duen gehieneko diru kopurua. 
Deialdian aurrekontu zuzkidura zehaztuko da, ekitaldi bakoitzerako onartutako aurrekontuan berariaz sartuta egon beharko dena.
Aurrekontu zuzkidura ez bada nahikoa diru laguntza jasotzeko eskubidea duten eskaera guztiei aurre egiteko, dagokion diru gehikuntza egin beharko da udal aurrekontua exekutatzeko oinarrietan aurreikusitako kreditu aldaketen bidez.
9. artikulua: ORDAINKETA.
Jenerotan jasotzeko laguntzak direnez, eta, alde batetik, horien tramitazioa azkartzeko helburuarekin, eta bestetik, aurrekontua izatearen menpe daudenez, espedientea egingo da hizkuntza errefortzua emango duen zerbitzua kontratatzeko.
Horrela, laguntzen onuradunek ez dute inolako diru kopururik jasoko.
Horrek esan nahi du laguntza emandakoan onuradunen esku jarriko dela aurrez baimendutako zerbitzua, eta Udalak ordainduko diola zuzenean enpresa esleipendunari dagokion faktura aurkeztu eta laguntzaren onuradunak zerbitzua benetan jaso duela ziurtatutakoan. 
10. artikulua: BALDINTZA GEHIGARRIA.
Oinarri zehatz hauetan aurreikusi gabekoetarako, oinarri orokorretan ezarritakoa jarraituko da.

